
karamatan ka luling raliy, magagalasuw min musa salahaw lu lumanuiy ki.
kaca nanak hahalan min salahaw ka u’u’le’, ma’a’as min mapapase cika saw na
luling. hilarangan na luling laha ci sise na u’u’le, hahan ta muluw inu la?

awas na luling

anank yonainu malahang ka luling?

ini’ ni’ luiy ka ranrangi’ ni’.

ungat ka ucyux la.

magiy ka balulung;

masarigal ka kakagang uri la;

ana ka ulule’ mamaha’ lumanguy sisyaw ni’ laga ha kapurut uri la.
maku rakah karirex ka kisli’ ni’ ka hiya’.
paslamoh karirex,

mangilis karirex.

amol ka paslamohun ni’?

amol ka sicangilis ni’?

cancubay hiya’ ga

payux ka rangi’ ni’ hang,

ananak matasi ananak mamutung ka use’ ga,
pa’asun naha wahan mapapuruy ka luling hani.

matasi’ ka luling hang ga,

moh mama’ mastaril lu makapuri’ kora’ ka maki baling lu maki urati’,

ana ka maki’ kankaman ga moh salahaw kora’.

umolax mamutung ka use’ la ga,

matata’ musa’ matisal hiyan ka ucyux barok uri,

ini’ caprang mahnguw.

pa’aring mahmut kumut ci kahuni’ ka ci’uli laga,

ini’ kaba’ sunut ci use’ minnanoh nanahi’ ka kankaman hiya’,
rasun na rinuw kora’ ka urati’ ana yuyuk ana yaba’,
paspunan na urati’ ka luling la.

su’un kumogus na urati’ kora’ ka nani’un naha la,

kani ga mama’ magiy hiyan kora’ ka ranrangi’ ni’ la...

ini’ soral yonakani ka hiya’,



ungat nak babahan ka hiya’ uri.

yonak na rali’ mawas karirex ka hiya’,

ga!

awas ni’ micuw laga,

rakah carung pungan la.

nanak urati’ lu raxal gunluw mawas hiyan,

maha nanu kanon ka maha ramas pungan ka awas ni’ la?
sama la ba’ kani la ong?

ye lulu la ba’ wa?

